
煉幻，徒費修功。所謂真道養神，偽道養形。內全性命，外逆人情。陰德伏鬼，陽德伏人，二德既備，道果堪成。絕除煙火，滅貪戀心，內修性命，外積陰功，行住坐臥，惟定虛靈。設使身坐，心被物遣，如此打坐，是煉『頑空』。所謂奇特，身外之身；所謂了當，粉碎虛空。祖經有云：『知空不空，名為照了。要見不思而得，不勉而中，神領意會，一徹萬融。』寂然不動，伭關之體，感而遂通。伭關之用，身不動氣為抽，心不動神為添，神微氣聚，為之還元。以靜制靜，為之『文烹』；以靜制動，為之『武煉』。萬緣頓息，為之『結胎』；抱本還虛，為之『脫胎』。切莫泥〈音利〉身著〈音着〉形，泥境著物，四維不著，伭關可得！真機妙應，語默視聽，方寸湛然，自分體用，身心意合，三家相共，虛靜虛心，克感克應。先天至精，虛無空炁，原無質形，取填之道，盡屬黃庭。喻之傀儡，線牽形動，須知動機，在人手擎，將手體真，盡知運用，照物不迷。蓮浮水靜，命寶若結，性珠光瑩，隱顯相扶，有無錯綜。神本至虛，道本至靜，故虛則無礙，靜則無欲。保我性命，觀化知復。宇宙之中，三才之內，形形合道，物物含靈。生生化化，反求自明，循以天道，不息我心。動而無為，循以地道載物，我身靜而不持，天地闔闢之機。我心動靜之樞，降〈平聲〉伏身心，法天象地。太上曰：『厚其生，於死必輕。』惟無生賢於貴生，命由身累及生死，性由心役及浮沈，命固心虛道隱無名，圓明返本，劫運皆空。身定形固，形固了命，心定神全，神全了性，神全形固，抱元可成。絕念為養火之要，體虛乃煉藥之功。坤身乾心，復命之根。華池孰守？紫府孰膺？夾脊雙關，能降能升，氣沖關節，精滿神凝，虛無之谷，四時以成。天地之道，轉物無情，貫一屢空。語之顏曾，飯〈上聲〉疏飲水曲肱，仲尼樂在其中。紫陽有曰：『氤氳開闢，真妙無窮。誰其尸之，不宰之功。』鹿運尾閭通乎督，龜運鼻息通乎任。鶴交以氣，龜交以神。不妄作勞，

